
1 September 2009

Liewe Susters en Broers
Hiermee ons hartlike en opregte groete.
Met hierdie brief wil ons u graag inlig dat die eerste stappe gedoen is om die Tshwane Raad van Kerke te vorm.
Na aanleiding van verlede jaar se xenofobiese geweld, en enkele daaropvolgende vergaderings, het ’n aantal verteenwoordigers van verskillende kerke op 10 Junie by die St Albans katedraal vergader en ’n beplanningskomitee aangewys.  Hulle opdrag was om voorbereidings te tref vir die vorming van ’n ekumeniese raad vir die stad Tshwane.
Die beplanningskomitee het op 12 Augustus bymekaargekom en op die naam Tshwane Raad van Kerke (TRK) besluit.  Daar is oor die volgende ooreengekom:
· Die Raad sal vir alle kerke oop wees.
· Enersyds word dit in die vooruitsig gestel om samewerking met die Suid-Afrikaanse Raad van Kerke, waarvan al die huidige deelnemers volle of waarnemerlede is, na te streef.  Ons deelname aan die breër ekumeniese beweging is uiters belangrik.
· Andersyds is daar ’n dringende behoefte dat daar van Christelike kant die wyds moontlike getuienis teenoor die plaaslike owerheid sal wees oor sake van gemeenskaplike belang.
Die komitee het besluit om die Raad op 23 September 2009 by die NG Kerk Riviera (hoek van Blake- en Rosestraat, Riviera) formeel bekend te stel.
Die bekendstelling sal om 17:00 (5 nm.) met ligte verversings begin, gevolg deur ’n bekendstelling van die visie en doel en ’n erediens wat ’n nagmaalsviering sal insluit.  Ons beplan om 19:00 af te sluit.
Verteenwoordigers van die verskillende denominasies het ooreengekom om alle leraars aan te moedig om die geleentheid by te woon.

Daar is ook besluit om die eerste volle vergadering van die Raad op 4 November by die St Andrews Presbiteriaanse kerk in Schoemanstraat te hou.  Hierdie eerste vergadering sal die doelstellings asook die struktuur van die TRK bepaal.  Ampsdraers sal ook formeel aangewys en vorderingsdatums vir 2010 bepaal word.
Dit is met ’n ekumeniese hart dat ons u uitnooi om deel van hierdie inisiatief te wees.  Ten spyte van ons uiteenlopendheid ten opsigte van sommige oortuigings en praktyk, is ons almal pelgrims wat dieselfde Here volg wat ons oproep om in sy Naam tekens van die koninkryk op te rig.  Hoeveel kragtiger sal hierdie tekens nie wees as ons in ’n gees van eenheid praat en optree nie.
Kontak asseblief enige van die lede wie se name hieronder verskyn as u verdere inligting verlang.  Ons versoek u ook dringend om u bywoning van die bekendstelling te bevestig deur ’n SMS met u naam en denominasie na 083 376 1860 te stuur.  Dit sal Riviera Gemeente help met hulle reëlings vir die aand. 
Beste wense.
Namens die tussentydse dagbestuur:

Biskop Gavin Taylor (Metodis) – Voorsitter 082 652 7764
Biskop Jo Seoka (Anglikaan) – Ondervoorsitter
Dr. Johan Pienaar (NG) – Sekretaris 083 376 1860
Biskop Masoga (Lutheraan) – Tesourier
Ns: Onthou asseblief om u bywoning betyds te bevestig
